
Монгол Улсын Их Хурлын 2020 оны намрын ээлжит чуулганы
 Төсвийн байнгын хорооны 

12 дугаар сарын 22-ны өдөр /Мягмар гараг/-ийн 
хуралдааны товч тэмдэглэл

Төсвийн байнгын хорооны дарга Б.Жавхлан ирц, хэлэлцэх асуудлын дарааллыг танилцуулж, хуралдааныг даргалав.

Коронавирусm халдвар /КОВИД-19/-ын цар тахлын нөхцөл байдалтай холбогдуулан Засгийн газар, Улсын онцгой комиссоос улс орон даяар бүх нийтийн бэлэн байдал тогтоосон тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Төсвийн байнгын хорооны дарга Б.Жавхлан, Улсын Их Хурлын гишүүн Х.Баделхан, Х.Булгантуяа нар Төрийн ордны “Жанжин Д.Сүхбаатар” танхимаас, Улсын Их Хурлын гишүүн С.Амарсайхан, Г.Амартүвшин, Ц.Анандбазар, Ж.Батжаргал, С.Ганбаатар, Ц.Даваасүрэн, С.Одонтуяа, Б.Пүрэвдорж, Ш.Раднаасэд, Д.Тогтохсүрэн, Г.Тэмүүлэн, Ч.Хүрэлбаатар, Б.Чойжилсүрэн нар байгаа газраасаа MyParliament программ болон онлайн хэлэлцүүлгийн программыг ашиглан Байнгын хорооны хуралдаанд цахимаар оролцов.
Хуралдаанд ирвэл зохих 18 гишүүнээс 13 гишүүн цахим хуралдааны программын ирцэд бүртгүүлж, 72.2 хувийн ирцтэйгээр хуралдаан 14 цаг 42 минутад Төрийн ордны “Жанжин Д.Сүхбаатар” танхимд эхлэв.  


Чөлөөтэй: Ж.Батсуурь, Л.Мөнхбаатар. 
Нэг.Аж ахуйн нэгжийн орлогын албан татвараас чөлөөлөх тухай хуульд өөрчлөлт оруулах тухай хуулийн төсөл /Засгийн газар 2020.12.16-ны өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Улсын Их Хурлын гишүүн, Сангийн сайд Ч.Хүрэлбаатар, Сангийн яамны Төсвийн орлогын хэлтсийн дарга Б.Тэлмүүн, мөн хэлтсийн ахлах мэргэжилтэн У.Мөнхзул, Татварын ерөнхий газрын дэд дарга Д.Цогтжаргал, мөн газрын Татвар төлөгчдөд үйлчлэх газрын дарга Д.Хүрэлчулуун нар оролцов.
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, Зөвлөхүүдийн албаны зөвлөх Б.Төгсцэнгэл, М.Отгон, Байнгын хорооны асуудал хариуцсан хэлтсийн Төсвийн байнгын хороо хариуцсан референт Г.Нарантуяа нар байлцав. 
          Төслийн үзэл баримтлалын талаар илтгэлийг Сангийн сайд Ч.Хүрэлбаатар танилцуулав. 


Төслийн үзэл баримтлалын талаар Улсын Их Хурлын гишүүн Ц.Даваасүрэнгийн тавьсан асуултад Сангийн сайд Ч.Хүрэлбаатар хариулж, тайлбар хийв.

Улсын Их Хурлын гишүүн Б.Жавхлан үг хэлэв.

Б.Жавхлан: Аж ахуйн нэгжийн орлогын албан татвараас чөлөөлөх тухай хуульд өөрчлөлт оруулах тухай хуулийн төслийн үзэл баримтлалыг дэмжиж, чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн: 
  9


Татгалзсан:    
  2


Бүгд:


11

81.8 хувийн саналаар дэмжигдлээ.

           Байнгын хорооноос гарах санал, дүгнэлтийг Улсын Их Хурлын гишүүн Ц.Анандбазар Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 14 цаг 58 минутад хэлэлцэж дуусав.
Хоёр.Татварын алданги, торгуулиас чөлөөлөх тухай хуулийн төсөл /Засгийн газар 2020.12.16-ны өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Улсын Их Хурлын гишүүн, Сангийн сайд Ч.Хүрэлбаатар, Сангийн яамны Төсвийн орлогын хэлтсийн дарга Б.Тэлмүүн, мөн хэлтсийн ахлах мэргэжилтэн У.Мөнхзул, Татварын ерөнхий газрын дэд дарга Д.Цогтжаргал, мөн газрын Татвар төлөгчдөд үйлчлэх газрын дарга Д.Хүрэлчулуун нар оролцов.
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, Зөвлөхүүдийн албаны зөвлөх Б.Төгсцэнгэл, М.Отгон, Байнгын хорооны асуудал хариуцсан хэлтсийн Төсвийн байнгын хороо хариуцсан референт Г.Нарантуяа нар байлцав. 
          Төслийн үзэл баримтлалын талаар илтгэлийг Сангийн сайд Ч.Хүрэлбаатар танилцуулав. 


Төслийн үзэл баримтлалын талаар Улсын Их Хурлын гишүүн Ц.Даваасүрэн, Ж.Батжаргал нарын тавьсан асуултад Сангийн сайд Ч.Хүрэлбаатар хариулж, тайлбар хийв.

Улсын Их Хурлын гишүүн Б.Жавхлан, Ж.Батжаргал нар үг хэлэв.

Б.Жавхлан: Татварын алданги, торгуулиас чөлөөлөх тухай хуулийн төслийн үзэл баримтлалыг дэмжиж, чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн: 
  9


Татгалзсан:    
  5

Бүгд:


14
64.3 хувийн саналаар дэмжигдлээ.

           Байнгын хорооноос гарах санал, дүгнэлтийг Улсын Их Хурлын гишүүн Х.Баделхан Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 15 цаг 13 минутад хэлэлцэж дуусав.
Гурав.Нийгмийн даатгалын шимтгэл төлөгчийг торгох, алдангиас чөлөөлөх тухай хуулийн төсөл /Засгийн газар 2020.12.17-ны өдөр өргөн мэдүүлсэн, хэлэлцэх эсэх/

Хэлэлцэж буй асуудалтай холбогдуулан Хөдөлмөр, нийгмийн хамгааллын сайд А.Ариунзаяа, Хөдөлмөр, нийгмийн хамгааллын яамны Төрийн нарийн бичгийн дарга Г.Өнөрбаяр, мөн яамны Бодлого, төлөвлөлтийн газрын дарга А.Хишигбаяр, Нийгмийн даатгалын ерөнхий газрын дарга Д.Зоригт, мөн газрын Санхүү бүртгэлийн газрын дарга Б.Даваахүү нар оролцов.
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн даргын албан үүргийг түр орлон гүйцэтгэгч Ц.Батбаатар, Зөвлөхүүдийн албаны зөвлөх Б.Баярмаа, Байнгын хорооны асуудал хариуцсан хэлтсийн Төсвийн байнгын хороо хариуцсан референт Г.Нарантуяа нар байлцав. 
          Төслийн үзэл баримтлалын талаар илтгэлийг Хөдөлмөр, нийгмийн хамгааллын сайд А.Ариунзаяа танилцуулав. 


Улсын Их Хурлын гишүүн Б.Жавхлан, Ж.Батжаргал, Ц.Даваасүрэн нар үг хэлэв.

Б.Жавхлан: Нийгмийн даатгалын шимтгэл төлөгчийг торгох, алдангиас чөлөөлөх тухай хуулийн төслийн үзэл баримтлалыг дэмжиж, чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн: 
10

Татгалзсан:    
  4

Бүгд:


14

71.4 хувийн саналаар дэмжигдлээ.

           Байнгын хорооноос гарах санал, дүгнэлтийг Улсын Их Хурлын гишүүн Ш.Раднаасэд Улсын Их Хурлын чуулганы нэгдсэн хуралдаанд танилцуулахаар тогтов. 

Хуралдаан 48 минут үргэлжилж, 18 гишүүнээс 16 гишүүн хүрэлцэн ирж, 88.9 хувийн ирцтэйгээр 15 цаг 30 минутад өндөрлөв.

Тэмдэглэлтэй танилцсан:


ТӨСВИЙН БАЙНГЫН


ХОРООНЫ ДАРГА                                                             Б.ЖАВХЛАН

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ


                 Д.УЯНГА

МОНГОЛ УЛСЫН ИХ ХУРЛЫН 2020 ОНЫ НАМРЫН ЭЭЛЖИТ ЧУУЛГАНЫ
ТӨСВИЙН БАЙНГЫН ХОРООНЫ 

12 ДУГААР САРЫН 22-НЫ ӨДӨР /МЯГМАР ГАРАГ/-ИЙН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Б.Жавхлан: Байнгын хорооны эрхэм гишүүдийн энэ өдрийн амгаланг айлтгая. Дэлхийн эрүүл мэндийн байгууллага, Засгийн газар, Улсын онцгой комисс, мэргэжлийн байгууллагуудаас ковид 19 цар тахлын онцгой нөхцөл байдалтай холбогдуулан гаргасан зөвлөмж шийдвэр болон Монгол Улсын Их Хурлын чуулганы хуралдааны дэгийн тухай хуульд заасан онцгой нөхцөлд хэрэглэх цахим хуралдааны дэгийн дагуу Улсын Их Хурлын гишүүд Төсвийн байнгын хорооны хуралдаанд myparliament болон zoommeeting программыг ашиглан цахимаар оролцож байна. 
Ингээд өнөөдөр 10 гишүүн цахимаар 2 гишүүн танхимаар оролцож байна. Ингээд 66,6 хувьтай ирц бүрдсэн тул өнөөдрийнхөө хуралдааныг эхлүүлье. Байнгын хорооны өнөөдрийн хуралдаанаар хэлэлцэх асуудлыг танилцуулъя. 1.Аж ахуйн нэгжийн орлогын албан татвараас хөнгөлөх, чөлөөлөх тухай хуульд өөрчлөлт оруулах тухай хуулийн төсөл. Засгийн газар 2020 оны 12 сарын 16-ны өдөр өргөн мэдүүлсэн. Хэлэлцэх эсэх. 2.Татварын алданги торгуулиас чөлөөлөх тухай хуулийн төсөл, Засгийн газрын 2020 оны 12 сарын 16-ны өдөр өргөн мэдүүлсэн хэлэлцэх эсэх. Нийгмийн даатгалын шимтгэл төлөгчийг торгох шийтгэл, алдангиас чөлөөлөх тухай хуулийн төсөл, Засгийн газар 2020 оны 12 дугаар сарын 16-ны өдөр өргөн мэдүүлсэн, хэлэлцэх эсэх. Ингээд хэлэлцэх асуудалдаа оръё. 
Нэг.Аж ахуйн нэгжийн орлогын албан татвараас хөнгөлөх чөлөөлөх тухай хуульд өөрчлөлт оруулах тухай хуулийн төслийн хэлэлцэх эсэх хэлэлцүүлгийг хэлэлцэж эхэлье. 

Ажлын хэсгийн гишүүд мөн цахимаар оролцож байгаа. Хүрэлбаатар Сангийн сайд, Тэлмүүн Сангийн яамны Төсвийн бодлого, төлөвлөлтийн газрын Орлогын хэлтсийн дарга, Уртнасангийн Мөнхзул Сангийн яамны Төсвийн бодлого, төлөвлөлтийн газрын орлогын хэлтсийн ахлах мэргэжилтэн. Дамдинпүрэвийн Цогтжаргал Татварын ерөнхий газрын дэд дарга. Далайгийн Хүрэлчулуун Татварын ерөнхий газрын татвар төлөгчдөд үйлчлэх газрын дарга. Хууль санаачлагчийн илтгэлийг Сангийн сайд Хүрэлбаатар танилцуулна. Хүрэлбаатар сайдын камер, микрофоныг өгье. 
Ч.Хүрэлбаатар: Байнгын хорооны дарга, Улсын Их Хурлын эрхэм гишүүд ээ, 
Монгол Улсад коронавирусийн халдварын тохиолдол шинээр бүртгэгдэж халдвар хүн амын дунд тархах эрсдэлтэй нөхцөл байдал үүсээд байна. Иймд иргэдийн эрүүл мэндийг хамгаалах, халдварын тархалтыг хязгаарлах таслан зогсоох, урьдчилан сэргийлэх зорилгоор Монгол Улсын Засгийн газар орон даяар бүх нийтийн болон өндөржүүлсэн бэлэн байдлын зэрэгт шилжүүлэх шийдвэрүүдийг гаргаад байна. 
Олон нийтийг хамарсан хөл хорио хязгаарлалтын улмаас түрээслэгч түрээслүүлэгчдийн бизнесийн үйл ажиллагаанд хүндрэл үүсэж орлого тасалдах улмаар дотоодын худалдаа үйлчилгээ хумигдах эдийн засгийн өсөлт саарах зэрэг эрсдэлүүд үүсэж болзошгүй байна. Иймд үүсэж буй нөхцөл байдалтай холбогдуулан Аж ахуйн нэгжийн орлогын албан татвараас хөнгөлөх, чөлөөлөх тухай хуульд өөрчлөлт оруулах тухай хуулийн төслийг боловсрууллаа. Хуулийн төсөлд Засгийн газраас санаачилж Улсын Их Хурлаас 2020 оны 4 дүгээр сарын 09-ний өдөр баталсан Аж ахуйн нэгжийн орлогын албан татвараас хөнгөлөх, чөлөөлөх тухай хуулийн заалтуудад өөрчлөлт оруулж 2021 оны 7 дугаар сарын 01-ний өдрийг хүртэлх хугацаанд зах худалдааны төв болон худалдаа үйлдвэр үйлчилгээ хувийн сургууль цэцэрлэг хүүхэд харах үйлчилгээний зориулалтаар байр талбай түрээслүүлсэн албан татвар төлөгч түрээсийн төлбөрөө бууруулсан нь гэрээ болон төлбөрийн баримтаар нотлогдсон тохиолдолд бууруулсан хэмжээгээр түрээсийн орлого ноогдуулах аж ахуйн нэгжийн орлогын татварын хөнгөлөлт эдлүүлэхээр тусгаад байна.
Хуулийн төсөл батлагдсанаар коронавируст халдварын цар тахлаас үүдэлтэй бизнесийн үйл ажиллагаанд хүндрэл учирч буй түрээслэгч түрээсийн төлбөрөө бууруулж иргэд аж ахуйн нэгжүүдийн түрээсийн төлбөрийн ачаалал багасаж улмаар бизнесийн орчин эдийн засагт тодорхой хэмжээний дэмжлэг болно гэж үзэж байна. Хуулийн төслийг хэлэлцэн шийдвэрлэж өгөхийг хүсье. Анхаарал тавьсанд баярлалаа. 
Б.Жавхлан: Хүрэлбаатар сайдад баярлалаа. Хууль санаачлагчийн илтгэл болон төслийн үзэл баримтлалтай холбогдуулан асуулт асуух Улсын Их Хурлын гишүүд байна уу? Нэрийг бүртгэж эхэлье. Цахимаар оролцож байгаа Даваасүрэн гишүүнээр тасаллаа. Даваасүрэн гишүүний микрофон камерыг өгье. Энэ манай цахимаар оролцож байгаа гишүүдэд дуу сонсогдож байна уу? 
Ц.Даваасүрэн: Энэ түрээсийн хөнгөлөлт үзүүлсэн хэмжээгээр нь орлогын албан татвараа чөлөөлөөд байна шүү дээ тийм ээ. Тэгэхээр энэ арга хэмжээ авагдсанаас хойш яг бодит байдал дээр хэдий хэмжээний татварын хөнгөлөлт үзүүлсэн байна гэдгийг нэг сонирхоод байна. Яагаад гэвэл энэ чинь одоо нэг аж ахуйн нэгжүүд тэгээд л бас иргэний нийгмийн зүгээс үр дүнгүй байна энэ тэр гэсэн юмнууд яриад байсан. Тийм учраас бол яг бодитой хэдий хэмжээний татварын хөнгөлөлт үзүүлж хэдэн аж ахуйн нэгж иргэн хувь хүн хамрагдсан талаар бас нэг тодорхой мэдээлэл өгөөч. 
Ер нь гэхдээ бид нар бас нэг анхаарах юм бол одоо яах вэ ингээд аж ахуйн нэгжүүдийн үйл ажиллагаа зогссон байгаа үед бол наадах чинь бас сонин татвар болох гээд байгаа юм. Нөгөө талаараа ер нь ингээд энэ lockdown тэгээд энэ хөл хорио тогтоогоод байгаа орнууд дээр бол тэр баар, ресторан гэдэг юм уу нийтийг хамарсан шоу зугаа цэнгээн гэдэг юм уу иймэрхүү юмнуудыг хаагаад байгаа болохоос биш бизнесийн тэр компаниудын үйл ажиллагааг хаагаад байгаа юм байхгүй шүү дээ тэд нар чинь. 
Энэ нэг компаниудынхаа үйл ажиллагааг хаана гэдэг бол ер нь маш ноцтой зүйл шүү дээ. Тэгээд л одоо нэг 15 байгууллагаас бусад нь хаана гээд л ийм шийдвэр гаргаад л байх юм. Манайх гэдэг чинь ерөөсөө нэг нүүрс алт дээр л амьдардаг л улс юм байна л даа. Тэгээд л болоод байдаг байх. Тэрнээс биш бусад улс орон ингэж манайх шиг ингэж компаниудынхаа үйл ажиллагааг хаасан бол өнөөдөр дууссан. Ялангуяа энэ орлогын албан татвар дээр би 2 дахь асуултыг Хүрэлбаатар сайдаас асуухад ер нь одоо найдвар байна уу, энэ одоо энэ 20 оны гүйцэтгэлээр ер нь яг төлөвлөж байсан аж ахуйн нэгжийн орлогын албан татварын чинь хэдэн хувь нь бүрдэхээр байна вэ, хэдийг төлөвлөснөөс хэд нь бүрдэхээр байна вэ? 
Төсвийн алдагдал ер нь яаж гарахаар байна вэ? Яах вэ харин алт зэсийн үнэ бол алт зэсийн үнэ бол өсөх ийм төлөвтэй байна. Ирэх онд бол одоо зэс бол 9500. Алт бол бараг 2300 руу орно гээд ингээд байна. Доллараар. Тэгэхээр энэ бол биднийг аврах ийм л зүйл болоод байна. Тэрнээс биш ингэж бизнесээ зогсоогоод байдаг чинь бол бас хэцүү дээ. Ер нь бол одоо өөрөө энэ бас санхүүгийн байгууллагыг толгойлж байгаа хүний хувьд бол энэ дээр бас байр сууриа илэрхийлж байх хэрэгтэй шүү дээ. Нэг уначихвал бид нар ер нь яах юм бэ. Босгоход…/минут дуусав/
Б.Жавхлан: 1 минут Даваасүрэн гишүүнд. 
Ц.Даваасүрэн: Энэ яг бодит байдал дээр бол зээлгүй явдаг компани гэж байхгүй байгаа шүү дээ манайхан чинь ихэнх нь зээл тавьж байгаа. Тэгээд л бизнес шинээр эхлэхэд зээл авч байгаа. Шинээр юм уу ингээд тогтвортой үйл ажиллагаа эрхлээгүй компаниуд бол яг ийм нөхцөл байдалд бол тэгээд л дампуурах байдал руу л явж байгаа л даа. Би тэгж л ойлгож байна. Тийм учраас бол энэ татварын орчинд бол яг ямар нөлөө одоогоор харагдаад байна вэ? Цаашдаа ямар нөлөө үзүүлэхээр байна вэ? Энэ талаар хэдүүлээ сайн ярьж байхгүй бол одоо бизнесийн орчин гэж юмгүй болох ийм төлөв харагдаад байна. 
Б.Жавхлан: Сангийн сайдын микрофон камерыг өгье. Хүрэлбаатар гишүүн. 
Ч.Хүрэлбаатар: Даваасүрэн гишүүний асуултад хариулъя. Энэ 2020 оны 4 сарын 01-нээс 7 дугаар сарын 01 хүртэл хугацаанд бас 9 сарыг хүртэлх хугацаанд бид нар авч хэрэгжүүлсэн энэ арга хэмжээг. Тэгэхэд бол нийтдээ 3400 түрээслэгчийн 17,8 тэрбум төгрөгөөр түрээсийн төлбөрийг бол буулгасан байна лээ. 17, 18,7 тэрбум төгрөгийн түрээсийн төлбөрийг одоо буулгасан ийм бол тооцоо бол харагдаж байгаа. 
Энэ дээр нийтдээ 53 түрээслүүлэгч энэ хөнгөлөлтийг бол эдлэхээр татварын байгууллагад хандсан байгаа. Одоо нөгөө тайлангаа гаргаж өгөхдөө эд нар ингээд байнга өөрчлөгдөөд байгаа учраас энэ тоо бас тодорхой хэмжээгээр нэмэгдэх байх. Яг энэ хуулийг өргөн барьж байхад бол ийм тоо бол байсан гэдгийг би хэлье. 
2 дугаарт бол энэ lockdown-тай холбоотойгоор улсын онцгой комиссоос авч байгаа шийдвэр дээр бол бид нар хүндэтгэлтэй хандаад явж байгаа. Ерөнхийдөө баримталдаг бодлогыг Даваасүрэн сайд та бол өөрөө мэдэж байгаа урд нь бас Засгийн газар дээр удаа дараа илэрхийлдэг байсан гэдгийг бол хэлмээр байна. Энэ 20 оны хувьд бол бид нар эдийн засгийн өсөлтийг -5,5 хувь гэж үзэж байгаа. Одоо Сангийн яам дээр бид нар орлогын тасалдлыг нэлээд сайн тооцож үзээд байна. Яг өнөөдрийн байдлаар бол бид нар 700 орчим тэрбум төгрөгөөр орлого бол тасрахаар байна гэж ерөөсөө харж байгаа. 700 орчим тэрбум төгрөгөөр.

Б.Жавхлан: Хүрэлбаатар сайдаа би бас асууж тодруулъя гэж байсан юмыг маань Даваасүрэн гишүүн бараг хэлчихлээ дээ. Тэгэхээр энэ хуультай зэрэгцээд энэ 3 хууль оруулж ирж байна тийм ээ. Тэр орлогын албан татвараас хөнгөлөх, чөлөөлөх, алданги торгуулиас чөлөөлөх гээд. Мөн нийгмийн даатгалын шимтгэлийн торгох алдангиас чөлөөлөх гээд. Энэ 3 хууль маань одоо 10 сарын 01 хүртэл ингэж үйлчлэхдээ нийтдээ хэчнээн төгрөгийн орлогын сөрөг дарамт төсөв дээр ирсэн бэ? Тэрнийхээ нөгөө талдаа яг та нарын зорилго яаж биелсэн бэ? Бид нарын зорилго яаж биелсэн бэ? Аж ахуйн нэгжүүд энүүгээр дамжаад олон нийтэд ажил олгогч нарт хүмүүст ажлын байраа хадгалах орлоготой байх тэр нөхцөлийг нь ямар хэмжээнд бүрдүүлж чадсан бэ гэдгийг тэр талаараа нэг олон нийтэд тайлагнах хэрэгтэй байна. 
Байнгын хороогоороо дамжаад. Тэгэхээр Байнгын хорооноос Сангийн яаманд протоколоор үүрэг өгч байна. Дараагийн долоо хоногийн Байнгын хорооны хуралдаан дээр яг энүүгээр саяын яригдсан асуудлаар танилцуулга бэлдээд олон нийтэд нээлттэй байдлаар мэдээлэл өгье. Яг бид нарын зорьсон хэмжээнд үр дүн нь гарч чадсан уу? Энэ том арга хэмжээнүүд маань яг байгаа оносон уу? Хэрэв байгаа оносон бол бид нар энэ хуулийг дараа нь ингэж дараагийн шатанд үргэлжлүүлэх энэ одоо энэ яаралтай асуудал байх бол. 
Хэрэв бид нар энэ байгаа оноогүй бол дутуу дулимаг болсон бол хэрэв илүү зүйл хийсэн байгаа бол бас энэ удаагийн хуулиа хэлэлцэж байх явцдаа бид нар засаж янзлах зүйлүүд юу байна вэ? Энийгээ нэг эргэж харах хэрэгтэй байна. Тийм учраас дараагийн Байнгын хорооны хурал даар Сангийн яамнаас энэ асуудлаар танилцуулга бэлдээрэй. Ийм үүрэг өглөө шүү. Гишүүд асуулт дууслаа. Үг хэлэх гишүүд байна уу? Алга байна. Одоо санал хураалт явуулна. Аж ахуйн нэгжийн орлогын албан татвараас хөнгөлөх чөлөөлөх тухай хуульд өөрчлөлт оруулах тухай хуулийн төслийн үзэл баримтлалын хүрээнд дэмжих нь зүйтэй гэсэн саналын томьёоллоор санал хураалт явуулъя. 
Цахимаар оролцож байгаа гишүүд нэлээн байгаа тул энэ туршилтын санал тест санал хураалт шүү. Цахимаар оролцож байгаа гишүүд анхааралтай байгаарай. Анандбазар гишүүн, Батжаргал гишүүн, Ганбаатар гишүүн, Раднаасэд гишүүн, Тогтохсүрэн гишүүд нар цахимаар оролцох санал хураалтдаа анхааралтай байгаарай. Одоо тест санал хураалтаа хаагаад жинхэнэ бодит санал хураалтаа явуулна. Санал хураалт. Санал хураалтад 13 гишүүн оролцож 9 гишүүн дэмжиж 81,8 хувийн саналаар уг саналын томьёолол дэмжигдлээ. 
Хуулийн төслийг хэлэлцсэн талаар Байнгын хорооноос гарах санал, дүгнэлтийг нэгдсэн хуралдаанд Улсын Их Хурлын гишүүн манай гишүүдээс хэн байна вэ? Улсын Их Хурлын гишүүн Цогт-Очирын Анандбазар танилцуулна. Аж ахуйн нэгжийн орлогын албан татвараас хөнгөлөх чөлөөлөх тухай хуульд өөрчлөлт оруулах тухай хуулийн төслийн хэлэлцэх эсэх хэлэлцүүлэг ингээд дууслаа. Дараагийн асуудалдаа оръё. 
Хоёр.Татварын алданги торгуулиас чөлөөлөх тухай хуулийн төслийн хэлэлцэх эсэх хэлэлцүүлгийг хэлэлцэж эхэлье. 
Ажлын хэсэг хэвээрээ. Хууль санаачлагчийн илтгэлийг Сангийн сайд Хүрэлбаатар танилцуулна. Хүрэлбаатар гишүүний микрофон камерыг өгье. 

Ч.Хүрэлбаатар: Байнгын хорооны дарга, Улсын Их Хурлын эрхэм гишүүд ээ, 
Монгол Улсад коронавирусийн халдварын тохиолдол шинээр бүртгэгдэж халдвар хүн амын дунд тархах эрсдэлтэй нөхцөл байдал үүсээд байна. Иймд иргэдийн эрүүл мэндийг хамгаалах халдварын тархалтыг хязгаарлах таслан зогсоох, урьдчилан сэргийлэх зорилгоор Монгол Улсын Засгийн газар орон даяар бүх нийтийн болон өндөржүүлсэн бэлэн байдлын зэрэгт шилжүүлэх шийдвэрийг гаргах ажиллаж байна. Олон нийтийг хамарсан хөл хорио хязгаарлалтын улмаас иргэд аж ахуйн нэгжүүдийн бизнесийн үйл ажиллагаанд хүндрэл үүсэж хуулиар тогтоосон албан татвар төлбөрийг хуульд заасан хугацаанд төлөхөд тодорхой хэмжээний эрсдэл үүсэхээр байна. 
Улмаар эдгээр иргэд аж ахуйн нэгжүүдэд их хэмжээний татварын өр төлбөр алданги торгууль хуримтлагдах нөхцөл байдал бий болох эрсдэлтэй байна. Иймээс үүсэж байгаа нөхцөл байдалтай холбогдуулан татварын алданги торгуулиас чөлөөлөх тухай хуулийн төслийг боловсруулж та бүгдэд танилцуулж байна. Хуулийн төсөлд 2020 оны 9 дүгээр сарын 01-ний өдрөөс 2021 оны 7 дугаар сарын 01-ний өдрийг хүртэлх хугацаанд татвар төлөгчийн хуулийн дагуу оногдуулсан тайлагнасан төлбөл зохих татварыг хуульд заасан хугацаанд төлөөгүй тохиолдолд уг хугацаанд ноогдуулах татварын алданги торгуулиас тухайн татвар төлөгчийг нэг удаа чөлөөлөхөөр тусгасан болно. 
Хуулийн төсөл батлагдсанаар эдийн засгийн хүндрэлтэй байгаа үед иргэд аж ахуйн нэгжүүд татварын хуульд заасан хугацаанд татвараа төлөөгүйн улмаас татварын алданги торгууль тооцохгүй болж татварын өр хуримтлагдах нөхцөл байдлаас сэргийлж татварын ачааллыг бууруулах эдийн засгийг идэвхжүүлэхэд дэмжлэг болно. Хуулийн төслийг хэлэлцэн шийдвэрлэж өгөхийг хүсье. Анхаарал тавьсанд баярлалаа. 
Б.Жавхлан: Хүрэлбаатар сайдад баярлалаа. Асуулт асуух гишүүд байна уу? Батжаргал гишүүнээр, цахимаар оролцож байна. Батжаргал гишүүнээр нэр тасаллаа. Даваасүрэн гишүүний микрофон камерыг өгье. 
Ц.Даваасүрэн: Нэг зүйл асууя Хүрэлбаатар сайдаа. Энэ том татвар төлөгчид энд бас хамрагдаад явчих уу? Ялангуяа уул уурхайн компаниуд энэ тэр гээд нэг жаахан тэд нар дээр нь хамруулахгүй байх юм оруулбал ер нь ямар вэ? Ялангуяа одоо энэ үнэ нь өсөж байгаа алт зэс нүүрс энэ тэр гэсэн ийм компаниуд бол хамрагдахгүй шүү гэсэн ийм юм оруулж өгвөл яасан юм бэ? Одоо энэ нэг татварын чинь гол энэ дутууг бол ийм компаниуд л төлж байгаа байх. Эд нар нь далимдуулаад харин бас наадахыг чинь ашиглаад татвараа хугацаанд нь төлөхгүй болоод ингээд ирэх юм бол төсвийн орлогод бол мэдээж сөргөөр нөлөөлнө. Тийм зохицуулалт хийгдэж байгаа юм байгаа юу? 
Б.Жавхлан: Маш тодорхой асуулт асуулаа. Тэгээд тийм зохицуулалт ер нь байж болох л талтай байна. Хүрэлбаатар сайдын микрофон камерыг өгье. 
Ч.Хүрэлбаатар: Даваасүрэн гишүүний асуултад хариулъя. Энэ бүх аж ахуйн нэгжүүдэд жигд хамрахаар байгаа. Яг өнөөгийн нөхцөл байдлаар тэр 2020 оны 2 сарын 01-нээс 9 сарын 01 хүртэлх хугацаанд авч хэрэгжүүлсэн тэр арга хэмжээг үзэхээр тийм далимдуулж байгаа юм уу ингэсэн аж ахуйн нэгж нэг их ерөнхийдөө одоо бол харагдахгүй байгаа. Яг энэ Даваасүрэн гишүүн урд нь бас асууж байсантай холбоотойгоор өмнөх энэ хуулийн хэрэгжилтийг түрүүн бас Байнгын хорооны дарга бас үүрэг өгсөн. Тэгэхээр энийгээ би нэг танилцуулъя гэж бодож байна. 
Өмнө нь бас ийм торгуулийг хөнгөлөх чөлөөлөх тухай хууль өргөн мэдүүлээд явсан. Дээр нь аж ахуйн нэгж байгууллагын албан татварыг тэглэхэд нийтдээ 356 мянган хүн татвар төлөгч бол хамрагдсан. 90 тэрбум төгрөгийн татварын хөнгөлөлт бол авсан, 90 тэрбум төгрөгийн хөнгөлөлт чөлөөлөлтийг бол хойшлуулсан, алданги торгуулийг хойшлуулсан чөлөөлүүлсэн ийм одоо зүйл байдаг гэдгийг би бол хэлье. Одоогоор тэгж ашигла байгаа далимдуулж байгаа зүйл харагдахгүй байна. 
Б.Жавхлан: Хүрэлбаатар сайдаа түрүүн өгсөн үүргийг та хэд маань сайн ойлгосон байх тийм ээ. Маш сайн статистиктай оруулж танилцуулаарай. Яг ийм үр дүн гарсан, ийм ажлын байраа хадгалсан. Энэ нь ковидын үед ийм тусламж ийм юм боллоо гэдгээ маш сайн статистиктай ингэж танилцуулах хэрэгтэй болж байна. Тэгээд ийм зүйл тодруулъя. Өмнө нь нөгөө 2 сарын 01-нээс 9 сарын 01 хүртэл явсан энэ хууль маань ингэж байгаа юм. Уг хугацаанд ноогдуулах татварын алданги торгуулиас тухайн албан татвар төлөгчийг нэг удаа чөлөөлсүгэй гэсэн байгаа юм нэг удаа. 
Одоо орж ирж байгаа хууль нь мөн адилхан энэ хугацаагаа заагаад мөн бас нэг удаа гэсэн байгаа. Тэгэхээр өмнө нь хамрагдаад 1 удаа чөлөөлсөн аж ахуйн нэгжүүд та нар одоо нэг удаа хамрагдсан юм байна. Одоо энэ хууль дээр чинь нэг удаа гэж байгаа учраас дараагийн энэ хугацааны нэг удаа гэдэг дээр танайх 2 дахь удаагаа болох учраас хамрагдахгүй ч гэдэг юм уу ийм ойлголт байна уу? Эсхүл дахин, дахин хамрагдаад явах юм уу? Энийгээ нэг ойлгомжтой тайлбарлаж өгөөч. 
Ч.Хүрэлбаатар: Өмнөх хууль хэрэгжээд дууссан байгаа. Тэр үедээ хамрагдаад нэг удаа дууссан. Одоо дахиад нэг удаа гэж байгаа учраас тэр аж ахуйн нэгжүүд дахиад ашиглах боломжтой гэж ойлгож байгаа. Дахиад нэг удаа. Яг энэ хугацаанд. 
Б.Жавхлан: Ойлголоо. Хариулт ойлгомжтой. Батжаргал гишүүний микрофон камерыг өгье. Цахимаар оролцож байна. 

Ж.Батжаргал: Та бүгдийн энэ өдрийн амар амгаланг айлтгая. Тэгэхээр энэ татварын торгууль алдангийн асуудал бол яг нарийндаа хариуцлагын л асуудал юм байгаа юм. Тогтоосон хугацаанд хөөн хэлэлцэх ноогдуулагдсан татвараа төлөх тухай л асуудалтай холбоотой асуудал. Бид бол харин энэ хүнд цаг үед чөлөөлөлт хөнгөлөлтүүдээ их тодорхой болгочхоод төлөгдөөгүй одоо татварын алданги торгуулийг чөлөөлөөд байдаг явдал бол төсвийн бүрдэлдээ их сөрөг нөлөөтэй болно. 2 сарын 01-нээс 9 сарын 01 гэдэг бол яг нарийндаа тийм ч их бас татварын тайлан юмнууд их тодорхой хянагдаад гарч ирээд байдаг бас цаг хугацааны хувьд бол эргэлзээтэй зүйл шүү дээ. 
Одоо энэ цаг хугацаа чинь буюу 9 сарын 01-нээс 7 сарын 01 гэж байгаа цаг хугацаа чинь бол 20 оны жилийн эцсийн тайлангаар татварын баахан дутуу төлөлт гарна. Энийгээ төлөхгүй 7 сарын 01 хүртэл явах  бололцоог нь энэ хуулиар бид нээж байгаа байхгүй юу. Дээр нь ерөөсөө эхний хагас жилд өгөх ёстой 21 оны эхний хагас жилд өгөх ёстой татваруудаа өгөхгүй яваад байх бололцоотой. Бид хөнгөлөлт чөлөөлөлт хангалттай эдлүүлээд байгаа. Тэгээд үлдсэн нэг жаахан татварыг нь цаг хугацаанд нь шахаж оруулж төсвийн орлогынхоо бүрдлийг хангахгүй л юм бол төлөхгүй байх энэ одоо өөгшүүлээд дэмжээд ингээд чөлөөлөлт юу алданги тооцохгүй гэдэг юм уу торгохгүй байх тухай хуулийн заалт гаргачихаар чинь наад төсвийн чинь орлогын бүрдэл ер нь яаж хангагдана гэдэг тооцож байна вэ энэ дээр нэг хариулт авъя. 
Б.Жавхлан: Хүрэлбаатар гишүүний камер микрофоныг өгье. 
Ч.Хүрэлбаатар: Батжаргал гишүүний хэлж байгаа зүйлтэй бол санал нэг байна. Татвар ноогдуулах бол ноогдуулдгаараа ноогдуулаад явж байгаа юм. Гэхдээ төлж чадах боломж нь үнэхээр аж ахуйн нэгжүүдэд одоо буурч байна л даа. Тийм учраас ноогдуулдгаараа ноогдуулаад, тэгээд цаг хугацаанд нь төлөөгүй үед бол бид нар алданги тооцохгүй торгохгүй гэдэг ийм боломжийг л энэ хүнд цаг үед аж ахуйн нэгжүүддээ бол олгож байгаа юм. 
Тавилаа ч аж ахуйн нэгжүүд бараг төлөхгүй дээ. Тэгээд дээр нь нэмэгдээд алданги авна. Дахиад торгууль авна гээд илүү дарамт болох учраас бид нар энэ арга хэмжээг бол оруулж ирж байгаа. Яг таны хэлж байгаа одоо зүйл бол тийм эрсдэлүүд бол бий. Гэхдээ энэ хуультай хуульгүйгээр одоо аж ахуйн нэгжүүд тавихгүй мөнгө төлөх боломжгүй бол төлөхгүй гээд л явчих ийм л аюул байгаа юм. Тийм учраас ерөнхийдөө аж ахуйн нэгжүүддээ бас боломж олгоё. Төсвийн орлого бол үнэхээр бага орж ирж байгаа. 

Түрүүн Даваасүрэн гишүүний асуултад хариулахдаа би 2020 оны төсвийн орлого бол 700-аад тэрбум төгрөгөөр бол тасраад явж байгаа. Энэ бол энэ жилийн коронавирус нэн ялангуяа сүүлийн орлого гол олдог 2 сарын хугацаанд үндсэндээ бүх нийтийн бэлэн болон өндөржүүлсэн байдалд байгаатай бол холбоотой байна. Ингээд зүгээр аж ахуйн нэгжүүдээ ажлын байраа хадгалж үлдэх зорилгоор л энийг оруулж ирж байгаа юм. Эрсдэлүүд бол бий. Яг таны хэлж байгаа зүйлүүд бол бүгд томоохон эрсдэл юм байгаа юм. 
Б.Жавхлан: Баярлалаа Хүрэлбаатар сайдад. Гишүүд асуулт асууж дууслаа. Хэлэлцэж байгаа хуультай холбогдуулж үг хэлэх гишүүд байна уу? Цахимаар оролцож байгаа Батжаргал гишүүнээр тасаллаа. Батжаргал гишүүний микрофоныг камерыг өгье. 
Ж.Батжаргал: Баярлалаа. Тэгэхээр яг сайдын санаатай нийлж байна л даа. Бид энэ торгуулиас алдангиас чөлөөлнө гэж хэлээд төлөх юмнуудаа төлөхгүй байх тийм юмыг одоо дэмжээд байгаа юм шиг тэгээд энийгээ дагаж  төсвийн орлогын бүрдүүлэлт сахилга хариуцлага дээр сөрөг нөлөө үзүүлээд буцаад төсвийн зардал тал буюу энэ санхүүжилтийн асуудал хүндрэх гээд байгаа юм биш биз дээ. Тийм учраас үнэхээрийн төлж чадахгүй байгаа аж ахуйн нэгж юмнууд байгаа бол сая Байнгын хорооны даргын хэлсэн саналын дагуу та бүхэн маань судалгаа юмнуудаа хийгээд яг бодитой ийм зүйлийг нь бол харин ийм байдлаар хөнгөлж болох юм байна. Ийм зүйлийг нь ингэж чөлөөлж болох юм байна гэдэг тийм гаргалгааг нь хуулиар хийж өгөх юм бол аж ахуйн нэгж талдаа ч дэмжлэг хөнгөлөлт үзүүлсэн шиг үзүүлсэн болно. Нөгөө талдаа төсвийн сахилга хариуцлага чинь нийтдээ бас суларч өгөхгүй байх нөхцөл нь бүрдэх юм уу гэсэн ийм санал байна. 

Б.Жавхлан: Хүрэлбаатар сайдаа гишүүдийн ерөнхий хэлж байгаа санааг бол ойлгож байгаа байх. Тийм ээ бид энэ ковидын энэ нэг өнгөрсөн жилийн энэ жилийн хугацаанд бидэнд нэлээн сургамжтай үйл явдлууд их олон болж байгаа. Мэдээж аж ахуйн нэгжүүдийн маань дийлэнх нь маш том хүнд цохилт авч том сорилтыг давж туулж явж байна. Мөн үүний хажуугаар мөн одоо үйл ажиллагаа нь боломжийн явж байгаа. Урд өмнөхөөс ч илүү орлоготой байгаа чиглэлийн салбарууд ч байгаа. Мөн гадаад худалдаан дээр ч тэр импортыг орлодог бүтээгдэхүүнд ялангуяа импортыг дотооддоо орлодог хүнсний бүтээгдэхүүний ийм үйлдвэрлэлүүд бол бас боломжийн хэмжээнд явж байгаа.
Тэгэхээр ийм татварын дарамтыг яг байгаа онож чөлөөлж хөнгөлөх энэ нийгмийн даатгалын шимтгэл алданги торгуулийг мөн яг байгаа онож хөнгөлөх энэ хугацаанд боломжтой хэсгүүд нь бол төлөх ёстой зүйлүүдээ ингээд төлөөд явж байх нь өөрөө төсвийн сахилга батыг хадгалах энэ бидний зорьж байгаа энэ зүйлүүдтэй нийцтэй байх нь зөв юм гэж гишүүд ийм санаа хэлж байна. Тэгэхээр та бүхэн дараагийн энэ танилцуулга тайландаа маш сайн энийгээ бэлтгэж бидэнд танилцуулаарай. Тэр нь одоо энэ хуулиа бидэнд батлахдаа тийм итгэл үнэмшилтэйгээр батлах хэрэгтэй байна шүү дээ. Үнэхээр хэрэгтэй юм хийсэн юм уу, эсхүл илүү юм хийсэн юм уу? Тэгэхээр энийгээ сайн бэлдэж танилцуулаарай гишүүдэд. 

Б.Жавхлан: Гишүүд үг хэлж дууслаа. Одоо санал хураалтдаа орно. Татварын алданги торгуулиас чөлөөлөх тухай хуулийн төслийн үзэл баримтлалын хүрээнд дэмжих нь зүйтэй гэсэн саналын томьёоллоор санал хураалт явуулъя. Тест санал хураалт шүү эхнийх. Манай техникийнхэн анхаарч байгаарай. Гишүүд анхааралтай байгаарай. 14 гишүүн оролцож 10 гишүүн зөвшөөрсөн ийм тестийн дүн гарч байна. Гишүүд анхааралтай байгаарай. Одоо бодит санал хураалт шүү. Саяын уншсан саналын томьёоллоор санал хураалт. Санал хураалтад 14 гишүүн оролцож 9 гишүүн дэмжиж 64,3 хувиар саналын томьёолол дэмжигдлээ. 
Хуулийн төслийг хэлэлцсэн талаарх Байнгын хорооноос гарах санал, дүгнэлтийг нэгдсэн хуралдаанд Улсын Их Хурлын гишүүн Баделхан танилцуулна. Татварын алданги торгуулиас чөлөөлөх тухай хуулийн төсөл хэлэлцэх эсэх хэлэлцүүлэг дууслаа. Дараагийн хэлэлцэх асуудалдаа оръё. 

Гурав.Нийгмийн даатгалын шимтгэл төлөгчийг торгох шийтгэл, алдангиас чөлөөлөх тухай хуулийн төслийн хэлэлцэх эсэх асуудлын хэлэлцүүлгийг хэлэлцэж эхэлье. 

Ажлын хэсгийн гишүүдийн нэрсийг хэвээр нь юм байна тийм ээ. Энэ чинь өөрчлөгдөж байгаа юм байна. Аюушийн Ариунзаяа Хөдөлмөр, нийгмийн хамгааллын сайд. Гомбосүрэнгийн Өнөрбаяр Хөдөлмөр, нийгмийн хамгааллын яамны Төрийн нарийн бичгийн дарга, Амарсайханы Хишигбаяр Хөдөлмөр, нийгмийн хамгааллын яамны Бодлого, төлөвлөлтийн газрын дарга, Дондовын Зоригт Нийгмийн даатгалын ерөнхий газрын дарга, Бумчанарын Даваахүү Нийгмийн даатгалын ерөнхий газрын Санхүү бүртгэлийн газрын дарга. Ажлын хэсгийнхэн цахимаар оролцож байна уу тийм ээ? Сайн байцгаана уу бүгдэд нь өдийн мэнд. Хууль санаачлагчийн илтгэлийг Хөдөлмөр, нийгмийн хамгааллын сайд Ариунзаяа танилцуулна. Яам дээр байгаа микрофон камерыг Ариунзаяа сайд руу шилжүүлж өгнө үү. Ариунзаяа сайдаа сайн байна уу. 
А.Ариунзаяа: Төсвийн байнгын хорооны дарга, эрхэм гишүүдээ сайн байцгаана уу. Коронавируст халдварын тохиолдол хүн амын дунд тархаж байгаатай холбогдуулан халдварт цар тахалтай тэмцэх хариу арга хэмжээг эрчимжүүлэх, урьдчилан сэргийлэх зорилгоор Монгол Улсын Засгийн газраас улсын хэмжээнд засаг захиргаа, нутаг дэвсгэрийн нэгж төрийн болон төрийн нутгийн болон нутийн захиргааны байгууллага иргэн хуулийн этгээдийг гамшгаас хамгаалах, бүх нийтийн бэлэн байдлын зэрэгт шилжүүлээд байгаатай холбогдуулан шилжүүлсэн хугацаанд 18 чиглэлийн үйл ажиллагаа явуулж байгаа байгууллагаас бусад аж ахуйн нэгж байгууллагын үйл ажиллагааг зогсоосон байгаа. 

Одоо ч гэсэн маргаашаас эхлээд илүү одоо хумьж байна. Аж ахуйн нэгж байгууллагын болон иргэний бизнесийн үйл ажиллагаа доголдож орлого буурснаар нийгмийн даатгалын шимтгэлээ хугацаандаа төлж чадахгүй байгаа нөхцөл байдал үүссэн байна. Үүнтэй холбогдуулан шимтгэлийн торгууль алдангийн өр төлбөр хуримтлагдаж байгаа. Засгийн газрын 183 дугаар тогтоолоор тус яаманд бас чиглэл өгсөн байгаа. Үүн дотор нийгмийн даатгалын шимтгэл төлөгчийг торгох шийтгэл алдангиас чөлөөлөх тухай хуулийн төслийг боловсруулж өргөн барь гэсэн даалгавар өгөгдсөн. 
Ингээд хуулийн төсөлдөө 2020 оны 10 дугаар сарын 01-ний өдрөөс эхлэн 21 оны 7 дугаар сарын 01-ний өдрийг хүртэлх хугацаанд нийгмийн даатгалын шимтгэлийг ноогдуулж тайлагнасан боловч хуульд заасан хугацаанд шимтгэл төлөөгүй ажил олгогч даатгуулагчийг Зөрчлийн тухай хуульд заасан торгох шийтгэл алдангиас чөлөөлөхөөр тусгаж хуулийн төслийг боловсрууллаа. Энэхүү хуулийн төсөл батлагдсанаар нийгмийн даатгалын шимтгэл төлөлтийн тайлангаа үнэн зөв мэдүүлсэн тэгээд манай байгууллагад ирүүлсэн аж ахуйн нэгж байгууллага иргэний бизнесийн үйл ажиллагаанд нь санхүүгийн дарамт нэмж учруулахгүй байх нөхцөлийг бүрдүүлэх, хуулийн үйлчлэлд 10 мянга орчим аж ахуйн нэгж байгууллага хамрагдах байх гэсэн урьдчилсан тооцоолол байна. Үүний дагуу 30 тэрбум төгрөгийн торгох шийтгэл алдангиас чөлөөлөх урьдчилсан тооцоо гарсан байна. Баярлалаа. 

Б.Жавхлан: Ариунзаяа сайдад баярлалаа. Хууль санаачлагчийн илтгэл болон төслийн үзэл баримтлалтай холбогдуулан асуулт асуух Улсын Их Хурлын гишүүд байна уу? Нэрсийг бүртгэж эхэлье. Цахимаар оролцож байгаа гишүүд анхааралтай байгаарай. Цахим дээр алга байна. Танхимд алга байна. Үг хэлэх гишүүд байна уу? Цахим дээр алга байна. Танхимд мөн алга байна. Батжаргал гишүүн нэрээ бүртгүүлсэн үү? Батжаргал гишүүнийг үгээ хэлэхийг урьж байна. Микрофон камерыг өгнө үү. Цахимаар оролцож байгаа. 
Ж.Батжаргал: Та бүгдийн амрыг эрье. Ер нь яг түрүүний ярьсан санаатай ижилхэн юм байгаа юм. Ер нь бол энэ торгууль алданги энэ тэр гэдэг бол тодорхой тооцогдож төсвийн эх үүсвэр энэ тэр бол дайчлагддаггүй зүгээр ерөөсөө төсөвт тусгагдаагүй юмыг бид зүгээр хөнгөлөлт чөлөөлөлт үзүүлсэн болоод нэг тийм хэлбэр маягийн юм болоод болж өгөхгүй байна л даа энэ. Тэгэхээр зэрэг энэ хүнд цаг үед нийгмийн даатгалын шимтгэл гэдэг бол орлого олсон эсэхээс үл хамаараад яг ажилчид нь байж байгаад цалин авч байгаа л бол шимтгэлээ төлөөд явж байдаг ийм зүйл. 
Тэгэхээр зэрэг ямар аж ахуйн нэгж үйл ажиллагаа эрхэлдэг аж ахуйн нэгж байгууллагын нийгмийн даатгалын шимтгэлийг энэ хугацаанд хэдэн функтээр бууруулаад тооцоод явчихвал тэр аж ахуйн нэгж байгууллага бас нэг үүд хаалгаа барилгүй ажилчдадаа халахгүй бас нэг ажлын байраа хадгалаад энэ хүнд цаг үеийг даваад гарчих юм бэ гэдэг талаас нь бодож бид асуудалд хандмаар байна. Тийм учраас би тов тодорхой чиглэлийн аж ахуйнуудын нийгмийн даатгалын шимтгэлийг 5 функтээр гэдэг юм уу, 4 функтээр бууруулъя гэдэг ийм байдлаар тооцоо хийж хууль батлах юм бол үр өгөөж нь энэ хүнд цаг үед наад бизнес эрхэлж байгаа улсад чинь хэрэг болно. 
Тэрнээс биш зүгээр нийгмийн даатгалын шимтгэл төлөөгүйн төлөө алданги тооцохгүй гэхээр зэрэг мөн л орлого нь бүрдэхгүй тэтгэвэр тэтгэмж тавих асуудалд чинь тодорхой хэмжээний сөрөг нөлөө үзүүлнэ. Нэг ийм л болж өгөхгүй одоо хариуцлагагүй зүйлийг дэмжсэн ийм татварын түр зуурын орчин бүрдүүлэх гээд л байх юм. 
Б.Жавхлан: Ариунзаяа сайдаа Батжаргал хэлж байгаа асуудал их зөв өнцгөөс ярьж байгаа шүү. Түрүүн мөн одоо өмнөх 2 хууль дээр чинь яг ийм өнцгөөр гишүүд асуулт асууж үг хэлж байгаа. Тэгэхээр мөн одоо энэ удаагийн Төсвийн байнгын хорооны хурлаар Хөдөлмөр, нийгмийн хамгааллын сайд танай хамт олонд бид үүрэг өгч байна. Хугацааны хувь дараа долоо хоногт биш юм байна шүү. Энэ долоо хоногт бид нэгдсэн чуулганаар энэ хуулийн төслүүд ер нь яваад эхний хэлэлцүүлгийн дараа энэ чинь горим гараад хэрэв санал гарахгүй бол анхны хэлэлцүүлгээр бараг батлагдах шатандаа орох байх. 
Тийм учраас 4 дэх өдрийн үдээс хойш Төсвийн байнгын хорооны чуулганы завсраар хуралдах шаардлага гарна. Тэгэхээр тэр хуралдаан дээр Сангийн яам, Хөдөлмөр, нийгмийн хамгааллын яамнаас тус бүр танилцуулга хийх хэрэгтэй байна. Яг энэ гишүүдийн хэлж байгаагаар асууж байгаагаар. Өнгөрсөн хугацаанд энэ хөнгөлөлтүүдийг чөлөөлөхөд ямар үр дүн гарсан бэ? Засгийн газрын Их Хурлын зорьж байгаа бидний зорилго ямар түвшинд биелэгдсэн бэ? Хэчнээн аж ахуйн нэгжүүд үүнд хамрагдсан бэ? Үүнээс одоо ямар эх үүсвэр чөлөөлөгдсөн бэ? Тэрүүгээрээ одоо хэчнээн ажлын байр хадгалж чадсан бэ, хэчнээн одоо төгрөгийн цалингаа тавьж чадсан бэ? Ямар боломжууд нь гарсан бэ? Энэ эх үүсвэрүүд чөлөөлөгдсөнөөр одоо банкны зээл хүү дээр ямар төлөлтүүдийг хийгдсэн бэ? Мөн бусад одоо ажлын байраа хадгалахад ямар л урсгал зардлууд байна тэд нар руугаа л одоо энэ бүх чөлөөлөгдсөн эх үүсвэрүүд чинь шингэж орж байгаа шүү дээ. 
Тэгэхээр энэ бүх судалгааг маш нарийн статистиктай гаргаад 4 дэх өдрийн дараагийн Байнгын хорооны хуралдаанаар тус та бүхний санаачилсан энэ хууль хэлэлцэх батлагдах явцад танилцуулгаа хийх хэрэгтэй байна. Тэгж байж энийг сонсож байж Улсын Их Хурал одоо энэ дээрээ илтгэл үнэмшилтэйгээр танай хуулийг батлах эсэхээ шийдэх нь. Ариунзаяа сайдаа ойлгомжтой тийм ээ? Тийм. Ингээд Төсвийн байнгын хорооноос та бүхэнд протоколоор үүрэг өглөө шүү. Энэ танилцуулгаа маш чанартай сайн хийгээрэй. Яам дээр одоо чуулганы явцад ч одоо та бүхэн сонсгох шаардлага гарахыг үгүйсгэхгүй шүү. Үг хэлж дууслаа. Одоо санал хураалтаа явуулна. Цахимаар оролцож байгаа Даваасүрэн гишүүн үг хэлье гэж нэмж нэрээ өгсөн байна. Даваасүрэн гишүүний микрофон камерыг өгье. 
Ц.Даваасүрэн: Байна уу? 
Б.Жавхлан: Сонсогдож байна Даваасүрэн гишүүнээ. 
Ц.Даваасүрэн: Би тэгэхээр Байнгын хорооны даргатай санал нэг байна. Ер нь энэ 4 дэх чинь бид нар бас нэг чуулганы завсар чинь дахиад хуралдах юм байна шүү дээ тийм ээ? Хэлэлцэх эсэхийг нь одоо ингээд шийдье гэж. Тэгээд харин тэр дараагийн хуралдаан дээр ер нь энэ нэг хөнгөлөлтүүдийн асуудлыг үнэхээр үр дүнтэй байна уу, үгүй юу гэдгийг нь нэг сайн ярья. Мэдээж хэрэг одоо бизнесийн үйл ажиллагаа аж ахуйн үйл ажиллагаа нь зогссон улсууд нийгмийн даатгалын шимтгэл төлөхөд хүндрэлтэй байгаа нь үнэн. Гэхдээ сая бид нар чинь үндсэндээ гэрэл цахилгааны мөнгө гээд дулааны мөнгийг чөлөөлнө гэдэг чинь бол асар их том санхүүгийн дэмжлэг компани иргэддээ үзүүлсэн байхгүй юу. 
Энэ чинь одоо 200 мвт нэг том станц ашиглалтад оруулчих ийм мөнгө байсан шүү дээ. Бидний 10 жил барьж чадахгүй байгаа тэр цахилгаан станцаа барьчих хэмжээний мөнгө байсан байхгүй юу. Тэгэхээр нь би зүгээр одоо цаашдаа бол жаахан үр ашигтай хандъя гэж Засгийн газрын гишүүддээ хэлмээр байна. Та нар маань бас одоо үгээ хэлж бай. Тэгээд Ерөнхий сайдыгаа хэлэхээр толгой дохиод л суугаад байдаг байж бас болохгүй. Бас одоо Ерөнхий сайдынхаа үгэнд тэр мэдээлэл хүргэх талаас нь бол нэлээн сайн хэлж байх хэрэгтэй. Энэ үр дүнтэй байгаа юм уу, үр дүнгүй байгаа юм уу? Хэлээд өгвөл бас Ерөнхий сайд чинь өөр арга хэмжээ авна шүү дээ. 
Болохгүй бүтэхгүй гээд л ингээд айдас төрүүлээд Ерөнхий сайдыгаа шахаанд хийгээд байх юм бол энэ чинь бас учир дутагдалтай. Тийм учраас зарим нэг саяын ярьсан асуудлууд дээр бол тэр торгуулийн асуудал энэ тэр дээр хэрэг байна уу үгүй юу гэж би зүгээр бодож байна. Тэгэхээр энэ дээр бол одоо бас нэг шинэ цаг бас тодорхой арга хэмжээнүүд бол одоо авсан учраас арай өөр өнцгөөр бас нэг үр ашигтай талаас нь хандъя. Хэрэв үнэхээр наадах чинь тодорхой үр дүнд хүрээгүй нэг их ач тус болоогүй байх юм бол тэр аж ахуйн нэгжүүд иргэдэд бол дэмий, хэрэггүй. Тийм учраас бол энэ бодитой арга хэмжээ болсон энэ цахилгаан дулааныхаа үнэ энэ арга хэмжээнийхээ хүрээнд л ер нь явчхаж болох юм уу биш үү гэж би зүгээр харж байна. 
Арай л хэтэрчих гээд байх шиг байгаа юм. Манайхан чинь нэг туйлшрахаараа бүр хэтэрхий туйлшраад бараг одоо зүгээр сууж бай гэх гээд байна шүү дээ. Тэгж бас болохгүй л дээ энэ чинь. Ер нь бол бусад газар бол нийтийн тээврийн үйлчилгээ нь явж байгаа. Хэчнээн lockdown хийсэн ч гэсэн. Бизнес нь аж ахуйн нэгжийн үйл ажиллагаа нь явж байгаа. Зүгээр сая бол ингээд cristmas баяр энэ шинэ жилээр бол европт бол ийм юм боллоо л доо. Гэхдээ бизнесээ бол эд нар чинь явуулаад байгаа байхгүй юу даа. Тийм учраас бид нар бизнесээ ажлын байраа хадгалах тэр чиглэлийн юмнуудыг нь бол маш анхааралтай байхгүй бол ялангуяа шинээр бизнес эрхэлж байгаа улсууд бол би сөхрөөд байгаа шүү гэдгийг л дахин, дахин хэлмээр байна. 
Энэ бол одоо дахиж хөл дээрээ босож ирэхгүй болтол нь ингэж одоо дарамтад оруулж мэдэх ийм арга хэмжээнүүд болчхоод байгаа учраас энэ талаар хэдүүлээ нэлээн сайн ярьж байгаад энэ хөнгөлөлтийн асуудлуудыг шийдье. Зүгээр одоо урсгалаараа шийдээд байж болохгүй шүү л гэж би хэлэх гээд байгаа юм. 
Б.Жавхлан: Ариунзаяа сайдаа тэгэхээр танилцуулгаа маш чанартай хариуцлагатай хийх нь байна шүү дээ. Гишүүд ер нь яг энэ талаар үр дүн хариуцлага нэхэж байгаа. Энэ шийдвэр өөрөө бол маш том шийдвэр шүү дээ. Ямар утгаар хэлж байна вэ гэхээр бид нийгмийн даатгалын тэтгэврийн сангийн энэ том сан дээрээ орлогын маш том дарамт авч байна. Төсвийн орлого тал дээрээ маш том дарамт авч байна. Ямар хэмжээний дарамт авч байна вэ гэдгийг сая Даваасүрэн гишүүн зүйрлүүлж төсөөлж хэлж байна.
Дээрээс бид 2021 оныхоо төсвийг яаж баталсан билээ? Саяхан сарын өмнөхөн бид маш өөдрөгөөр төсөөлж ингэж баталсан байгаа. Удахгүй энэ шинэ хууль Төсвийн хууль маань 1 сарын 01-нээс эхэлнэ. Гэтэл одоо төсөв баталж байх үеийн энэ ковидын нөхцөл байдал өнөөдөр бүр ямар байдалтай байгаа билээ? Тэгэхээр 2021 оны төсвийн гүйцэтгэл болон бид араас нь бид хуулиа баталчхаад дээрээс нь 2021 оны төсвийн жил эхлээгүй байх энэхэн хооронд энэ богинохон хугацаан дотор бид нар энэ орлогоос чөлөөлөх, орлогоо бууруулахыг бид өөрсдөө хүлээн зөвшөөрөөд ийм том одоо орлого дээрээ цохилт авахаар ийм сорилт давахаар ийм хуулиа дахиад батлаад үргэлжлүүлэх гэж байна. 
Тэгэхээр энэ хугацаанд бидний авч хэрэгжүүлсэн ийм том төсвийн бодлого дээрээ маш том ийм дарамт цохилт авч хэрэгжүүлсэн бодлого маань хэр үр дүнтэй байсан бэ гэдгийг нэг энэ дараагийн хуулийн хугацаанд ирэх 7 сарын 01 хүртэл үргэлжлүүлэх гэж байгаа энэ хугацааныхаа энэ хуулиа батлуулахдаа Их Хурлыг нэг итгэл үнэмшилтэй байлгах хэмжээнд та бүхэн мэдээлэл өгч Их Хурлын гишүүдийг энэ хуулиа батлуулахад нь хангалттай ойлголт өгөх хэрэгтэй байна. Хэрэв үнэхээр одоо үр дүн хүрээгүй бол энэ хуулийг цааш нь ингэж автомат бид ер нь сунгах шаардлага байгаа ч юм уу үгүй ч юм уу. Эсхүл өөр хувилбар өөр арга зам бидэнд байхыг үгүйсгэхгүй шүү дээ. 
Тийм учраас 4 дэх өдөр хийх танилцуулгыг дараа хоногт гэж байсныгаа болиод энэ 4 дэх өдрөө хийгээд яг хууль хэлэлцэж байх дундуур яг эцсийн шатанд батлахаасаа өмнө Их Хурал дээр танилцуулга хийх нь зөв байна. Гишүүд үг хэлж дууслаа. Санал хураалтдаа оролцоно. 
Нийгмийн даатгалын шимтгэл төлөгчийг торгох шийтгэл, алдангиас чөлөөлөх тухай хуулийн төслийн үзэл баримтлалын хүрээнд дэмжих нь зүйтэй гэсэн томьёоллоор санал хураалт явуулна. Санал хураалт. Эхнийх тест санал хураалт шүү гишүүд анхааралтай байгаарай. Цахимаар оролцож байгаа гишүүд. Мөн ордонд байгаа гишүүд ipad-аа бэлэн байлгаад санал хураалтдаа оролцоорой. Тест санал хураалт. Анандбазар, Булгантуяа, Ганбаатар, Одонтуяа гишүүд санал хураалтдаа анхааралтай оролцоорой. Манай техникийнхэн анхааралтай байгаарай. Одоо бодит санал хураалт руугаа оръё. Саналын томьёолол. 
Нийгмийн даатгалын шимтгэл төлөгчийг торгох шийтгэл, алдангиас чөлөөлөх тухай хуулийн төслийн үзэл баримтлалын хүрээнд дэмжих нь зүйтэй гэсэн томьёоллоор санал хураалт. Санал хураалтад 14 гишүүн оролцож 10 гишүүн дэмжиж 71,4 хувиар хуулийн төсөл дэмжигдлээ. Нийгмийн даатгалын шимтгэл төлөгчийг, уучлаарай. Хуулийн төслийг хэлэлцсэн талаар Байнгын хорооноос гарах санал, дүгнэлтийг нэгдсэн хуралдаанд Улсын Их Хурлын гишүүн Раднаасэд цахимаар оролцож байгаа. Дараагийн хуралдаан мөн цахимаар оролцохоо илэрхийлсэн байгаа тул Раднаасэд гишүүн нэгдсэн чуулганд танилцуулна. Нийгмийн даатгалын шимтгэл төлөгчийг торгох шийтгэл, алдангиас чөлөөлөх тухай хуулийн төслийн хэлэлцэх эсэх хэлэлцүүлэг дууслаа. 
Байнгын хорооны хуралдаанаар хэлэлцэх асуудал дууссан тул Байнгын хорооны өнөөдрийн хуралдааныг хаасныг мэдэгдье. Өнөөдрийн хуралдаанд цахимаар болон танхимаар оролцсон нийт гишүүддээ талархал илэрхийлье. 

